Nafarroako Parlamentuko Mahaiak, 2012ko irailaren 10ean egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Bildu-Nafarroa parlamentu-taldeak Nafarroako Gobernuko kideen ordainsari osagarriak bertan behera uzteari buruzko Foru Lege proposamena aurkeztu du, eta eskatzen du presaz eta irakurketa bakarrean izapidetu dadila.

Hori horrela, Legebiltzarreko Erregelamenduko 110., 148. eta 158. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Gobernuko kideen ordainsari osagarriak bertan behera uzteari buruzko Foru Lege proposamena Nafarroako Parlamentuko Aldizkari Ofizialean argitara dadin.

2. Foru lege proposamena presaz eta irakurketa bakarrean izapidetzea.

3. Foru lege proposamen hori Nafarroako Gobernura igortzea, Erregelamenduko 148. artikuluan ezarritako ondorioetarako, eta Nafarroako Gobernuari adieraztea bere iritzia emateko epea zortzi egunekoa dela.
4. Zuzenketak aurkezteko epe bat irekitzea, eztabaidari ekiteko Osoko Bilkura egunaren aurrekoaren eguerdiko hamabietan bukatuko dena. Zuzenketak Legebiltzarreko Mahaiari aurkeztu beharko zaizkio.

Foru Lege proposamena, Nafarroako Gobernuko kideen ordainsari osagarriak bertan behera uzteari buruzkoa

ZIOEN AZALPENA

Nafarroak egoera ekonomiko eta sozial larri-larria bizi du, eta Nafarroako Gobernua, gure lurraldeko herritarren gehiengoaren borondatearen aurka, ongizate estatuaren zutabeak kolpatzen eta eraisten ari da.

Pribatizazioak, zerbitzu publikoen kalitatearen murrizketa, hezkuntza eta osasun arloko profesional publikoen gutxitze larria, gizarte-estalduren mugaketa sozialki onartezinak... UPNren Gobernuak, hori dena justifikatzeko, “austeritatearen” argudioa darabil; errenta handieneko pertsona eta entitateen interesei aplikatzen ez zaiena, hain zuzen ere.

Hortaz, PPren Espainiako Gobernua Nafarroako herritarren baldintza eta eskubide sozialetan andeatze larriak planteatzen ari den une honetan, aldatu egin behar dira 2012rako Nafarroako Aurrekontu Orokorren Legean jasotakoen moduko prebendak, Nafarroako Gobernuko lehendakariaren eta kontseilarien ordainsariak “osatzekoak”. .

Foru lege proposamen hau aplikatzeak ez luke inolako gasturik areagotuko; aitzitik, Nafarroako Gobernuari aukera emanen dio izaera sozialeko gastuei ekiteko dirusarrerak areagotzeko.

Foru lege proposamen honen helburuaren xalotasuna ikusita, eta premiazkoa denez lehenbailehen indarrean sartzea, komeni da proposamena premiaz eta irakurketa bakarrean izapidetzea, Legebiltzarreko Erregelamenduan ezarritakoaren arabera.

Artikulu bakarra.

Indargabeturik uzten da 2012rako Nafarroako Aurrekontu Orokorren legeko 8. artikuluko 6. idatz-zatia.

Xedapen indargabetzailea.

Indargabeturik uzten dira foru lege honetan ezarritakoari aurka egiten dioten maila bereko edo apalagoko arauguztiak.

Azken xedapen bakarra.

Foru lege hau argitaratu eta biharamunean sartuko da indarrean eta izanen da eraginkor.

